
Христийн Хаанчлалд ажилгүйдэл үгүй- Ханна ажиллагаа  
 
1-р алхам Ханна шиг залбирч сурах  
 
 
Текст: Матай 9:35-38   -   1 Самуел 1:1-28  
 
Танилцуулга: 
 
Бурхан маш олон жилийн турш ажилчдыг хайсан бөгөөд одоо ч хайсаар байна. 1 Шастир 
16:9 Эзэний мэлмий өөрт нь бүрэн зориулагдсан хүмүүсийг эрэн хайж энэ дэлхий даяар 
хэрэн тэнүүчилж байна. Яагаад гэвэл эдгээр хүмүүсээр гайхамшгийг хийх болно гэдгээ 
Тэр харуулахыг хүссэн бөгөөд хүсэж байна. Иохан 15:8 Есүс маш ойлгомжтой хэлсэн нь 
биднийг үр жимс гаргаж Эцгийг алдаршуул гэсэн байдаг. 45 жилийн өмнө миний сэтгэл 
уг үнэнээр өдөөгдөж, түүнээс хойш амьдралынхаа бүх өдөр сайнмэдээний үйлчлэл дээр 
төвлөрч амьдарч байна. Мөн уг ишлэл та бүхний зүрх сэтгэлийг ч өдөөж, уг үнэний 
дагуу үйлчлэн амьдрах болтугай хэмээн би залбирч байна.  
 
 

1. Хэрэгцээ  
Дээр бичигдсэн Матай номын ишлэл дээр Бурхан төөрсөн, тусламж хэрэгтэй байгаа, 
хоньчингүй хоньд маш их байгааг дүрслэн харуулсан байна. 35-р ишлэл дээр тэд өвчинд 
баригдаж, шаналж байгаа талаар гарч байгаа. Гэхдээ энэ нь бидний Эзэний зүрх 
сэтгэлийг  хамгийн их өвтгөж буй шалтгаан биш билээ. Харин Эзэн сүнс нь төөрөлдсөн 
байгаа хүмүүсийг хараад мөн тэднийг нигүүслээр дагуулах хоньчин байхгүйг хараад 
сэтгэл нь өвддөг. Үүнийг эргэцүүлэн бодоцгооё! Христ уг дүр төрхийг хараад сэтгэл нь 
өвджээ. Харин таны сэтгэл юунд өвддөг вэ?  Христийн дагалдагчид бид Эзэний сэтгэл 
юунд шаналж байна түүнд мөн адил шаналдаг байх нь зүйтэй.  Та алдагдсан байгаа 
хүмүүс ямар нөхцөл байдалд амьдарч байгааг харж байна уу? Таны зүрх сэтгэлийг юу 
хамгийн гал халуунаар хөдөлгөж, өдөөдөг вэ?  Бид Христтэй ойр байх тусам алдагдсан 
хоньдыг гэсэн сэтгэл илүү их байх болно. Тэр бидний нүдийг нээж, Өөрийн Үгээрээ 
алдагдсан хоньд хичнээн цөхөрсөн байгааг ойлгуулж, та биднийг энэ дэлхийн зовж 
шаналсан, Бурханыг хайж байгаа хүмүүст хүрэх, тэдэнд нөлөөлөх үүрэг үүрэг өгөх 
болно.  
 
Христ энэ дэлхийгээс өргөгдөөд 2000 жил өнгөрчээ. Харин Түүнийг өргөгдсөнөөс хойш 
хүмүүсийн уг хэрэгцээ маш хурдацтай өссөөр л байна . Хоёроос гурван тэрбум хүмүүс 
сайнмэдээ огт сонсоогүй, сайнмэдээ сонсох боломж ч байхгүй амьдарч байгаа гэсэн 
тооцоолол байдаг. Хэн тэдэнд авралын яруу алдарт мэдээг хүргэх вэ? Сайн мэдээ тараах 
хэрэгцээ маш их байна. Есүс Христ өөрийн байгаа газартаа болон дэлхий даяар явж 
Өөртэй нь хамтран үйлчлэх, хаант улсыг нь тэлэхийн тулд Түүний армид элсэх 
хүмүүсийг хайсаар байна.  
 

2. Боломж  
Матай 9:37 дээр ургац арвин байна гэж бичигдсэн байдаг. Тэр үед ургац арвин байсан 
шиг өнөөдөр ч ургац арвин байна. Олон арван жил чуулганд хамрагдаж байгаа ч нэг ч 
хүнд сайнмэдээ тарааж үзээгүй хүмүүс маш их болжээ. Яагаад гэж асуухад тэд ургацыг 
буруутгадаг. Яагаад ч юм тэд маш сүнслэг байдаг ч тэдний хажууд бусад итгэгчид 
Христийн сайнмэдээг тараасаар байдаг. Иохан 4:35 дээр Есүс хэлэхдээ талбай цайрч 



ургац хураалтад бэлэн болжээ гэдэг. Тэгэхээр асуудал нь ургацын хэмжээнд биш харин 
ажилчдын чанарт байгаа юм. Есүс мөн Матай 4:19 дээр “Намайг дага, Би та нарыг 
хүмүүсийн загасчид болгоно” гэдэг. Есүсийг дагах, хүмүүсийн загасчин болох боломж 
бидэнд байсаар л байгаа. Лук 24:49 дээр бүх зүрх сэтгэлээрээ дагасан хүмүүст дээрээс 
хүч ирнэ гэж амласан. Түүгээр ч барахгүй Үйлс 1:8 дээр “Харин Ариун Сүнс та нар дээр 
ирэхэд та нар хүчийг олж, тэгээд Иерусалим, бүх Иудей, Самари тэр ч байтугай дэлхийн 
хязгаар хүртэл явж Миний гэрч болно” гэж Тэр дахин амалсан байдаг. Та ч мөн уг хүчийг 
хүлээн авсан, бусдыг Христийн дагалдагч болгон үр жимстэй үйлчилж байгаа хүмүүстэй 
нэгдэж болно.  

 
3. Хариулт  

 
Матай 9:38 дээр Есүсийг дагалдагчиддаа ажилчдын төлөө залбираарай гэж хэлдэг. 
Библи дээр Есүс дагалдагчиддаа ийм нарийвчилсан залбирлын сэдэв хичнээн их 
хэлснийг та мэддэг үү? Яг үнэндээ Есүс нарийвчлан хэлсэн нь маш бага байгаа. Тэр 
бидэнд 8369-н өөр залбирлын сэдэв нэг бүрчлэн бичиж, ачаа үлдээхийг хүсээгүй байх. 
Тэгэхээр бид ажилчдыг ургацын талбай уруу илгээхийн төлөө өдөр бүр залбирах нь 
хэцүү биш шүү дээ. Дагалдагчид тэр үед өдөр бүр Есүстэй хамт байж, Түүний хэлсний 
дагуу үйлддэг байсан ба тэд өөрсдөө Есүсийн илгээсэн хамгийн анхны ажилчид байсан 
гэдэг нь ойлгомжтой. Би Библи судлалынхаа цагаар Хуучин Гэрээний үед амьдардаг 
байсан Ханна гэдэг нэгэн хүйсэр эмэгтэй залбирлаар Бурханаас Самуелыг хүлээн авсан 
гайхалтай түүхийн талаар олж уншсан юм. Үүнийг тунгаан бодож 1 Самуел 1-р бүлгийг 
харцгаая.  
 
Уг ном дээр Елкана гэдэг хүний талаар гардаг. Тэрээр Ханна ба Пенинна гэдэг хоёр 
эхнэртэй ажээ. Пенинна хүүхэдтэй байсан ч Ханна хүүхэдгүй байв. Эхлэл 3:16 дээр 
Хуучин Гэрээний үед хүүхэд гаргаж, өсөн үржих нь эмэгтэйчүүдэд хандсан Бурханы 
зорилго байсан учраас хүүхэд төрүүлэхгүй байх нь маш том асуудал байлаа. Тэгэхээр 
хүүхэдгүй байх нь маш том ичгүүр байсан юм. Ханна амьдралынхаа нэг зорилгыг 
гүйцэлдүүлж чадахгүй байсан. Шинэ Гэрээн дээр Иохан номын 15:16 дээр Христ 
дагалдагчидаа үр жимстэй байх талаар хэлдэг. Ингэхдээ эхийн хэвлийгээс төрөх үр 
хүүхдийн талаар яриагүй харин мөнх амьдралын үр жимсийн талаар Есүс хэлжээ. Иохан 
4:36-р ишлэлийг уншаарай. Алдагдсан сүнснүүдийг хурааж, мөнхийн амьдралд хүргэх 
нь бидний Бурханаас өгөгдсөн зорилго юм. Өнөөдрийн бид Христийн дагалдагчид сайн 
мэдээ тарааж, үр жимс гаргахгүй байх нь ичгүүртэй явдал гэдгийг мартаж, энэ нь ч 
энгийн мэт болжээ. Гэхдээ Библи дээр бичигдсэний дагуу бол сүнснүүдийг аврах ургац 
хураалтад оролцохгүй байгаа бол (Иохан 15:16-г хараарай) бид ч гэсэн Бурханаас 
өгөгдсөн зорилгоо гүйцэлдүүлэхгүй байгаа хэрэг билээ.  
 
1 Самуел дээр Ханна уг асуудалтайгаа маш олон жил амьдарч байхад Пенинна хэд хэдэн 
хүүхэдтэй болсон. Тэгээд жилээс жилд (7-р ишлэл) Ханна хүүхэдтэй болохгүй нь 
ойлгомжтой байхад жил бүр Шило уруу явахаас ч залхсан байжээ. Эцэст нь Ханна энэ 
бүх ичгүүрийг тэсэж чадахаа больж залбирахаар шийдэв. Ханнагын залбирлыг таван 
хэсэгт хувааж харцгаая.  
 

1. Тэр маш шийдэмгий залбирсан. 



7-р ишлэл дээр уйлж, хоол ч идэхгүй байв гэдэг. Тэр маш шийдэмгий өөрийгөө 
илэрхийлсэн. Тэр өөрийгөө илэрхийлэхдээ хоол ч идэхгүй, өлсгөлөн зарласан. Тэр ямар 
ч үр жимсгүй, амьдралдаа төгсгөл тавихаар шийдсэн. Өөрөөр хэлбэл энэ байдлаараа 
үргэлжлүүлэн амьдарч чадахгүй гэж шийдсэн юм. Ханна уг асуудалтайгаа эвлэрээд олон 
жил амьдарсан ч цаашдаа ийнхүү амьдарч чадахгүй хэмээн шийдсэн байна. Энэ үед 
Елкана ямар нэгэн зүйл болохгүй байгааг анзаарчээ. Тэгээд цурхиран уйлж буй эмэгтэйг 
хараад ихэнх эрэгтэйчүүдийн хийх л байсны дагуу үйлдсэн. Тэгээд өөрийгөө 10 хүүгээс 
илүү биш гэж үү гэсэн мунхаг үгийг хэлдэг. Библи дээр Елканад Ханна ямар хариу 
хэлсэн талаар гардаггүй ч гэсэн уг түүхээс харвал Ханна түүнд ҮГҮЙ гэж хариулсан нь 
ойлгомжтой. Ханна хүүтэй болохоор шийдсэн байжээ. Тэр Бурханаас өгөгдсөн 
амьдралын зорилгоо биелүүлэхээр шийдсэн байв.  Тухайн үед Ханна өөр юугаар ч 
нөхөгдөхгүй гутралд орсон байсан байх.  
 
Америкийн Индианчууд уруу илгээгдсэн нэгэн алдартай илгээлтийн эзэн болох Давид 
Брайнерын талаар гайхалтай түүх олонтаа. Тэрээр Индианчуудын авралын төлөө ойн 
дундуур хэдэн цаг ч хамаагүй залбиран алхдаг байжээ. Тэр цасан дунд сөгдөж суугаад 
маш удаан залбирсанд найзууд нь түүнийг хөлдөөд үхчихэж гэж айсан удаа ч байгаа гэж 
хуучилж байжээ. Давидын ойр дотны хүмүүс түүний сэтгэлийг тайвшруулж, баярлуулах 
цор ганц зүйл бол Индианчууд Христитгэлтэй болох гэдгийг мэддэг байлаа. Харин 
түүний хүсэл биелсэн юм. Таных биелсэн үү? Таныг юу баярлуулдаг вэ? Хоёроос гурван 
тэрбум хүмүүс Христийн талаар сонсох боломжгүй, таны хөршүүд, ажлын хамт олон 
тань мөнхийн тамд очих замаар явж байхад та өөрийн үр жимсгүй амьдралдаа сэтгэл 
хангалуун байна гэж үү? Сүм чуулганд хэдэн 10 жил хамрагдаж байгаа ч сайнмэдээ 
тараах, Христийг хуваалцахад гар бие оролцдоггүй хүмүүсийн ямар ч үр жимсгүй 
амьдралын хэв маягыг чуулган яагаад хүлээн зөвшөөрч байна вэ? Бидний чуулганд 
Пенинна шиг хүмүүс хэрэгтэй ч байж магад.  
Пениннагын талаар хүмүүс тэр бүрчлэн ярьдаггүй. Гэхдээ тэр Ханнаг үргэлж өддөг 
байсан учраас л Ханна “За одоо хангалттай” гэж бодсон байх. Есүс Иохан 7:38 дээр 
амлахдаа “Бичвэр хэлсэнчлэн Надад итгэгчийн дотроос амийн усны гол урсах болно 
гэв”. Есүс ийнхүү амласан байхад бид яагаад хэдхэн дусал урсгаад зогсох гэж? Эцэг 
Есүсийг энэ дэлхий рүү илгээсэн шиг Есүс ч биднийг илгээхийг хүсэж байна. Иохан 
20:21 Есүс дахиж тэдэнд —Амар амгалан та нарт байх болтугай. Эцэг Намайг илгээсний 
адил Би бас та нарыг илгээнэ гэв. Та яг юу хүлээгээд байна вэ? Ургац нь арвин байна. 
Бүгд хамтдаа Ханна шиг шийдэмгий залбирцгаая.  
 
 

2. Ханна найдлага тавин залбирсан юм.  
Ханна шууд нөхөр дээрээ очоогүй. Тэр тахилч дээр ч очоогүй. Харин Ханна тэр даруй 
Бурханы оршихуйд очсон юм. Бурханд ийнхүү найдах нь хүний доторх бардамналын 
үрийг тасалдаг юм. Мөн Библи дээр Бурханд итгэх нь амжилтийн түлхүүр хэмээн 
өгүүлсэн байдаг. Иеремиа 17:5-6 дээр бусдад итгэж найддаг хүний талаар гардаг. Ийм 
хүн цөл дэх хатсан бут мэт байх болно гэж гардаг. Харин Бурханд итгэдэг (найддаг) хүн 
үүний эсрэг амьдрах юм. Тэрээр урсгал усны дэргэд таригдсан мод мэт. Библи дээр 
хэлэхдээ ийнхүү үйлддэг хүн халуун шатахад айхгүй, навчис нь үргэлж ногоон байх 
бөгөөд үр жимс гаргахаа зогсохгүй. Ямар гайхалтай юм бэ? Хэрэв та хүнд итгэн найддаг 
хүнийг надад харуулвал тэр нь ямар ч үр жимсгүй нэгэн байх юм. Харин Бурханд итгэн 
найддаг хүн нь хамгийн муу жилдээ ч үр жимс гаргасаар байх болно. Та ямар хүн байхыг 
хүсэж байна вэ?  Бид асуудлыг шийдвэрлэхдээ ихэвчлэн өөрсдийн чадварт найддаг. Бид 
ухаалаг хүмүүсийг хүндэлж, техник технологит найдах дуртай. Эдгээр нь бүгд хэрэгтэй 



ч гэсэн өөрчлөлтийг зөвхөн Бурханд найдсанаар бий болгоно гэдгийг бүү мартаарай. 
Ханна Бурханд л найдан залбирсан юм.  
 

3. Ханна цөхрөл дунд залбирсан.  
Заримдаа залбирал бидний хувьд хэвшмэл, хоосон үйлдэл мэт болдог. Харин Ханна 
цөхрөл дунд залбирсан юм. 8-р ишлэл дээр тэр уйлан залбирсан талаар дурддаг. 10-р 
ишлэл дээр түүний сэтгэл шаналж, ЭЗЭНД уйлан залбирсан талаар гарч байгаа. Ханна 
залбирч байхдаа сэтгэл дундуур байсныг харж болно. Тэр гашуун зовлонтойгоор, уйлан 
залбирсан. Бид үргэлж гомдож, шаналдаг. Заримдаа хүмүүс бидэнтэй зүй зохисгүй 
харьцсанаас болдог харин зарим тохиолдолд бид хүмүүсийг зүй зохисгүй харьцлаа гэж 
бодсоноосоо болдог. Ингэж гашуудах нь маш буруу зүйл. Еврей 12:15-ыг хараарай. 
Харин бид Бурханы өмнө ирээд гашуудлаа гаргахад буруу зүйл үгүй юм. Библи дээр 
Ханна маш их уйлсан талаар гардаг. Түүний зүрх эмтэрсэн байжээ. Тэрээр бүх бие 
сэтгэлээрээ залбирч байсан юм. Зөвхөн бодол, оюун ухаанаараа биш харин сэтгэл 
хөдлөл болон бие махбодиороо залбирчээ. Ханна яг юу болоод байгааг ойлгосон байх. 
Ханна хүүхэдгүй байх нь өөрт нь хэцүү байгаагаас гадна үр жимс гаргах нь Бурханы 
мөнхийн төлөвлөгөө байсан гэдгийг тэр мэддэг байсан. Тэгээд Бурханы дуудсан 
дуудлагын дагуу амьдрахгүй, үр жимс гаргахгүй байгаагаа мэдсэн юм.  Энэ байдлаараа 
амьдарсаар байвал сүйрэлд хүрэх мэт санагдсан байх. Миний бодлоор Ханна мөнхийн 
болон зуурдын  үнэ цэний талаар ойлгодог байсан байх. Марк 8:35-36  Хэн амиа аврахыг 
хүснэ, тэр түүнийгээ алдана. Харин хэн Миний төлөө, сайнмэдээний төлөө амиа алдана, 
тэр түүнийгээ аварна. Учир нь хүн бүх ертөнцийг олж авсан ч амиа алдвал ямар ашиг 
байх билээ? Найзууд аа, Есүс та бүхнийг Өөрийн дагалдагчид болгон дуудаж байна. Тэр 
таныг үр жимс гаргуулахаар сонгосон. Үүрд үлдэх үр жимс. Үүнийг хүлээн авч, ойлгох 
цаг болжээ. Бид цөхрөл дунд залбирах цаг болжээ. Миний хувьд Ханнаг цөхрөл дунд 
залбирахад хүргэсэн тэр их сэтгэлийн шаналалыг бага ч гэсэн мэдэрсэн гэж бодож байна. 
Би зургаан хүүхэдтэй гэр бүлийн тав дахь хүүхэд болон мэндэлсэн. Хамгийн том ах минь 
надаас 12,5 насаар ах байсан юм. Цаг үе хэцүү байсан учраас ах минь 15 настайдаа 
сургуулиасаа гарч ферм дээр аавд минь туслах хэрэгтэй болсон юм. Ах минь бага дүү 
болох надад маш сайн ханддаг байсан. Тэр намайг мөрөн дээрээ суулгаад ажилдаа авч 
явдаг байлаа. Яг үнэндээ ах минь манай гэр бүлээс Эзэнтэй хувьчлан уулзаагүй цорын 
ганц хүн байлаа. Ах минь мөнхийн тамд шатах тэр замаар явж байгаа гэсэн бодол намайг 
үргэлж тарчлаадаг байлаа .Тиймээ, тэр бодол үргэлж сэтгэлийг минь шаналгадаг байв. 
Тэгээд би залбирсан. Маш олон жилийн турш Эзэн намайг ийм сэтгэлийн зовлонтой 
явуулсан нь аврагдаагүй олон сая хүмүүсийн төлөө ахынхаа төлөө залбирч байгаа мэт 
залбираасай гэж хүссэн гэдэг би итгэдэг.  
 
Харин миний залбирлыг Бурханд сонссонд Түүнийг би магтаж байна. Ах минь нас 
барахаасаа 2 сарын өмнө Есүсийг хүлээн авсан юм.  
 
Өнөөдөр мэдээгээр муу муухай зүйл их сонсогддог болжээ. Энэ бүгдийг сонсоод сэтгэл 
санааны хувьд хүндрэлтэй байдаг учраас бид сонссон, уншсан муу муухай бүгдээсээ 
өөрсдийгөө хамгаалахаар бэлтгэж эхэлдэг. Хэрэв бид болгоомжтой амьдрахгүй л бол 
үүнд өртөж мэднэ. Матай номын 9:35-37 ишлэл дээр Есүс биднийг муу муухайд сэтгэл 
санааны бэлтгэлтэй бай гэж хэлээгүй нь илт байна. Тэр муу муухайг хараад хүмүүсийн 
төлөө сэтгэл нь хөдөлсөн юм. Хэрэв Бурхан бидэнд бүх хүмүүсийн, хөршийнхөө сүнслэг 
хэрэгцээг харах нүд заяасан бол энэ нь даван туулахад дэндүү бэрх санагдах байсан байж 
магад.   Бид өөрсдөө тэднээс айж, өөрсдийгөө хамгаалах биш харин алдагдсан тэднийг 
хараад сэтгэлээр хөдлөх, тэднийг энэрэх хэрэгтэй. Яг л Ханна шиг залбираарай. Есүс 



“Ургацын Эзэн ургац хураах ажилчдаа явуулахын төлөө залбирагтун” гэж хэлснийг 
санаарай.  
 
 

4. Ханна зориулалт гарган залбирсан.  
11-р ишлэл дээр Ханна амлалт өгснийг харж болно. Ханна өөрийн залбирлын хариуг 
Бурханы алдарт зориулахыг хүссэн. Тэр Бурханы хүслийн дагуу залбирсан. Тэгэхээр 
Ханнагын залбирлын хариу ирсэн нь гайхаад байхаар явдал биш юм. Яагаад гэвэл 
Бурханы хүслийн дагуух залбирал нь үргэлж хариугаа авдаг юм. Иаков хэлэхдээ “ Та 
нар шунадаг бөгөөд та нарт байхгүй болохоор нь хүн алдаг. Та нар атаархдаг бөгөөд олж 
авч чаддаггүй. Тиймээс та нар тэмцэлдэж, хэрэлддэг. Та нар гуйдаггүй учраас та нарт 
байдаггүй. Та нар гуйгаад хүлээн авдаггүй. Учир нь та нар өөрсдийн тааламжид 
зарцуулъя хэмээн буруугаар гуйдаг байна” гэдэг. Иаковын хэлсэн энэ шалтгааны улмаас 
маш олон Хрисититгэгчдын залбирлын амьдрал туйлдсан байдаг. Тэд Бурханы хүслийн 
дагуу гуйдаггүйн улмаас, эсвэл өөрсдийн амьдралын хэрэгцээнд хэтэрхий их анхаарал 
тавин гуйдаг. Тэгэхээр залбирлынхаа хариултыг авдаггүйд нь гайхаад байх юм алга. 
Бурхан биднийг бүх хүч чадал, төлөвлөгөө, мөнгө,  ажил мэргэжил, сонирхол болон гэр 
бүлээ өөрт нь зориулаасай гэж хүсдэг. Нэг хүн хэлэхдээ Бурхан бидний хүслийн дагуух 
залбирлын хариуг өгчихөөд үүнээсээ Өөртөө алдрыг авахад хэцүү байдаг байх гэж 
билээ. Харин Бурханд өөрсдийгөө зориулсан хүмүүс л Түүний хүслийн дагуу залбирдаг. 
Бурханы хүслийн дагуу дуулгавартай амьдардаг хүмүүс л Түүний хүслийн дагуу үр 
нөлөөтэй залбирал хийдэг. Ханна үнэхээр зориулалт гарган залбирсан. Та бүхнээс нэг 
асуулт асууя. Есүс “Тиймээс ургацдаа ажилчид явуулахыг ургацын Эзэнээс гуйцгаа гэв.” 
гэж хэлсэн. Тэгвэл хэрвээ та өөрөө ажилчин болохыг хүсэхгүй байгаа бол ажилчдын 
төлөө залбирах нь үр дүнтэй гэж бодож байна уу? Та “Эзэн минь би энд байна. Хөршийг 
минь та илгээгээч” гэж залбирдаг уу? Ийм зориулалтггүй залбирдаг учраас бидний 
залбирал маш бага өөрчлөлт бий болгодог байж магад гэж та бодож үзсэн үү? Эцэст нь 
хэлэхэд найдвар тавин, зориулалт гаргаж, цөхрөл дунд шийдэмгий залбирах нь үргэлж 
өөрчлөлт бий болгодог юм шүү гэдгийг хэлэхийг хүсч байна.  
 
 

5. Ханнагын залбирал өөрчлөлт бий болгосон.  
18-р ишлэл дээр “Тэр эмэгтэй —Шивэгчин тань таны нүднээ тааллыг олох болтугай! гэв. 
Ийнхүү тэр эмэгтэй явж, хоол унд идэн, нүүр царай нь уйтгар гуниггүй болов.” гэж 
гардаг. Өөрийнх нь залбирал Бурханд хүрсэн гэдгийг Ханна мэдсэн учир түүний 
царайнаас өөрчлөлт харагдаж байсан. Тэр уйтгар гуниг, шаналалгүй болж зүрх сэтгэл нь 
баяр хөөр ба амар тайвнаар дүүрсэн байв. Түүний зүрх сэтгэлийн найдварыг нүүрнээс 
нь харж болохоор байв. Тэгээд 20-р ишлэл дээр “Ханна жирэмсэлсний дараа цаг нь 
болоход нэгэн хөвгүүн төрүүлэв. —Би энэ хөвгүүнийг ЭЗЭНээс гуйсан юм гээд түүнийг 
Самуел гэж нэрлэв” гэдэг. 27-р ишлэл дээр Ханна  “Энэ жаалхүүгийн төлөө би залбирсан 
юм. Түүнээс гуйсан миний гуйлтыг ЭЗЭН надад биелүүлж өгсөн билээ.” гээд Ханна 
өөрийн хүүг Эзэний үйлчлэлд нэр төртэй явуулав. Залбирлаар Ханнагын зүрх сэтгэл 
өөрчлөгдөөд зогсохгүй бие махбод ч үр жимс гаргаж Самуелыг энэ дэлхийд илгээх 
Бурханы суваг болон ашиглагдсан юм. Самуел нь түүний махан биеээс төрөөд зогсохгүй 
Эзэний ажилд зориулагдсан түүний сүнслэг хүү байсан юм. Залбирлаар ямар гайхалтай 
өөрчлөлтийг бий болгосон юм бэ? 1 Самуел 2:26 “Балчир хөвгүүн Самуел улам өсөж 
торнин, ЭЗЭНий бас хүмүүсийн тааллыг олов.” 1 Самуел 3:19 Самуелыг өсөж торниход 
ЭЗЭН түүнтэй хамт байж, түүний үгнээс нэг нь ч хөсөр хаягдсангүй. Бидний мэдэхээр 
Самуелыг Бурхан Өөрийн үндэстнийг болон тэдний түүхийг өөрчлөхөөр ашигласан 
билээ. Тэгвэл би нэг асуулт асууя. Таны Самуел хаана байна? Танд Самуел шиг өөрчлөлт 



бий болгож байгаа сүнслэг хүү байгаа юу? Хэрвээ үгүй бол яагаад танд тийм хүү байхгүй 
байна? Иаков 4:2-ыг санаарай. Бид нар Бурханаас гуйдаггүй учраас бидэнд байхгүй 
байгаа шүү.  
 
Залбирахдаа санах ишлэлүүд: 
 
Езекиел 36:37-38 “Эзэн БУРХАН ингэж айлдаж байна. «Үүнийг бас тэдний төлөө хийж 
өгөөч гэж Надаас гуйхыг Би Израилийн гэрт зөвшөөрнө. Би тэдний хүмүүсийг хонин 
сүрэг адил өсгөх болно. 38 Тахилын сүрэг адил, Иерусалимын тогтоогдсон наадмуудын 
үеэр тэнд байдаг хонин сүрэг адил нурсан хотууд хүн сүргүүдээр дүүргэгдэнэ. Тэгээд 
тэд Намайг ЭЗЭН мөн гэдгийг мэдэх болно»” гэв.” 
 
Иохан 15:8 Та нар их жимс гаргаж, Миний шавь нар болоход Эцэг минь алдаршина.  
 
Иохан 15:16  Та нар Намайг сонгоогүй, харин Би та нарыг сонгосон. Та нарыг явж, жимс 
гаргаж, үр жимс чинь үүрд байгаасай гэсэндээ Би та нарыг томилсон. Ингэснээр нэрээр 
минь та нар Эцэгээс юу ч гуйсан Тэр та нарт өгөх юм.  
 
 
2 Тесалоник 1:11-12 Тиймээс бидний Бурхан, та нарыг дуудлагадаа зохистой гэж 
тооцон, сайны төлөөх хүсэл бүхнийг ба итгэлийн үйлийг хүч дор биелүүлэг хэмээн бид 
та нарын төлөө үргэлж залбирдаг. 12 Ингэснээр бидний Бурханы болон Эзэн Есүс 
Христийн нигүүлслийн дагуу Эзэн Есүсийн нэр та нарын дотор мөн та нар ч Түүн дотор 
алдаршина. 
 
2 Тимот 4:5 Харин чи бүгдэд саруул ухаантай бай, хэцүүг тэвч, сайнмэдээг 
дэлгэрүүлэгчийн ажлыг хий, үйлчлэлээ гүйцэтгэ.  
 
2-р алхам - Өөрсдийгөө бэлтгэ: Паулын жишээг харцгаая. 1 Кор 9, 19-23. Тэгээд 
өөрсдийгөө Олимпын тамирчид мэт бэлдэцгээя. 1 Кор 9:24-27. Хэн ч азаар алтан медал 
авдаггүй. Харин үүнд олон жилийн хүч хөдөлмөр, хичээл зүтгэл шаардагддаг. Иохан 
15:8 дээр Есүс хэлсэн шиг дагалдагч болохын тулд бүх чадлаараа хичээхээр амлацгаая. 
Ямар ч нөхцөл байдалд, юу ч зарлагдсан хамаагүй үүнийг хийх болно гэж шийдвэр 
гаргацгаая. Ийнхүү амлаж, үйлдэгсэд нь Түүний “Зогсошгүй арми”-д нэгдэж буй юм. 
Үйлс 5:38-39 
 
3-р алхам Сайнмэдээний жагсаалт гаргаж, түүнийхээ дагуу үйлдэнэ үү. Жагсаалтынхаа 
төлөө үргэлж залбирах. Ром 9:1-3 болон Ром 10:1-р ишлэлүүдийг уншаарай.  
 
4-р алхам Ямар ч нөхцөл байдалд, ямар ч хэлбэрээр хамаагүй бусадтай хуваалцах 
гэрчлэлээ эртнээс бэлдээрэй. Бурхан таны амьдралд юу хийснийг тэд маш их сонирхох 
болно. Харин таны амьдралд хийгдсэн Бурханы ажлыг өөрсдийнх нь амьдралтай холбож 
хүмүүст ярих чадвартай болохын тулд цаг хугацаа шаардагддаг.  
 
5-р алхам Сайнмэдээ тараахад мэргэших. Сайн мэдээг бусдад хэрхэн тайлбарлах, 
илэрхийлэхэд маш сайн суралцах хэрэгтэй. Мөн үүнийг бусдад сонирхолтой хэлбэрээр, 
хүмүүсийн амьдралд ойр дөхүү байдлаар хуваалцах нь чухал.  Гол санаагаа дэмжих 
сонирхолтой түүх болон тайлбар бэлтгээрэй.  
6-р алхам Христэд итгэдэггүй  хүмүүсийг ойлгох. Маш олон тохиолдолд бид сайнмэдээ 
хуваалцаж байна гэж бодоод тайлбарлаж байсан ч Христэд итгэдэггүй хүнийг өөрийг нь 



сайн ойлгохгүй бол тэд ч таны ярьж буйг ойлгодоггүй бөгөөд сонсоод л өнгөрдөг. Бид 
харилцааныхаа ихэнх хувийг тухайн хүнээ сонсоход зориулж, таны хэлснийг яг 
ойлгосон эсэхийг эргүүлэн мэдэж болно. Матай 13:19 Хэн нэг нь хаанчлалын тухай үгийг 
сонссон авч эс ойлговол ёрын муу нэгэн ирж, зүрхэнд нь юу суулгагдсаныг булаан авдаг 
байна. Энэ нь зам хавиар унагсад юм.  
 
 
Бусдыг сонссоноор хүн төрөлхтөний хэрэгцээг олж мэддэг.  
 

a. Утга учир, зорилгоо олж мэдэх хэрэгцээ  
b. Аз жаргал, баяр хөөрийн хэрэгцээ  
c. Амар тайван, нэгдмэл байдлын хэрэгцээ  
d. Саруул ухаан, гэм буруугын буруутгалаас ангижирах хэрэгцээ  
e. Дээд шударга байдлын хэрэгцээ  
f. Аюулгүй байдлын хэрэгцээ  
g. Онцгойрох хэрэгцээ  
h. Бусдад хамаарах хэрэгцээ  
i. Хайрын хэрэгцээ  

 
Дээрх хэрэгцээнүүдийн аль аль нь тухайн хүний амьдралд илэрч байгааг олж харж 
чаддаг бай. Тэгснээр хүмүүст эдгээр хэрэгцээнүүдийн хариулт нь Есүс гэдгийг ойлгуулж 
чадна шүү дээ.  
 
7-р алхам Христэд итгэдэггүй хүмүүс асуудаг асуултуудад хариулж, өөрийгөө бэлтгэх. 
“Зүрхнээс зүрхэнд” ном дээр уг асуултуудын хариултыг оруулсан байдаг учраас уг 
номоос суралцаж болно.  
 
8-р алхам Ефес 3:8 дээр Христийн “Яндашгүй баялаг” хуваалцах гайхалтай, нэр төрийн 
талаар гардаг. Уг баялгийн талаар сайн суралцана уу.  Түүний баялгийн талаар 
дэлгэрэнгүй судалж, суралцана уу. Бурханыг бусдад гэрчлэх нь бидний хувьд нэр 
төрийн хэрэг гэдгийг зүрх сэтгэлдээ гүн гүнзгий ойлгоорой. Яагаад гэвэл бидний 
гэрчлэл хэрэв та гэмшиж, Есүст итгэвэл энэ их баялгийг авах юм шүү гэдгийг л тэдэнд 
ойлгуулах зорилготой.  
 
9-р алхам Саад бэрхшээл  
 
Итгэдэггүй хүмүүсийн амьдралд тулгарч болзошгүй саад бэрхшээлүүдийг жагсаан 
бичнэ үү. Нийтлэг ойлголтууд болон бусдыг Христ дээр ирэхэд саад болдог, хойш нь 
зулгаадаг юу байж болох уу бүгдийн бичнэ үү.  
 
Харин дараа нь Христитгэлт хүмүүсийн амьдралд тулгарч болох саад бэрхшээлүүдийг 
жагсаан бичээрэй. Хүмүүсээс эмээх, төлөвшилгүй байдал гэх мэт.  
 
10-р алхам Зарим хүмүүст жижиг бүлгийн нарийвчилсан судлалыг удирдах бэлэг авьяас 
өгөгдсөн байдаг. Бид маш олон хүмүүст гэрчлэлээ хуваалцаж, сайнмэдээ ярьдаг ч гэсэн 
тэд итгэлээр Есүс Христэд өөрийн амьдралыг зориулахад бэлэн бус байдаг. Гэвч бид 
“Яндашгүй баялаг” болон мөнхийн хувь заяаны талаар ярьж байгаа учир хүмүүсийн 
хүсэл улам нэмэгдэж магадгүй юм. Маш олон хүмүүс өөрсдөө Христийн талаар судалж, 
ойлгож авхаасаа илүү бусдыг харж, тэднээс суралцдаг. Тэгэхээр хүмүүс Христитгэлийн 



гол цөм буюу Христийг нь өөрсдөө хувьчлан судлаагүй, харилцаагүй байж өнгөц талаас 
нь шүүх болжээ.  
 
Тийм учраас нарийвчилсан Библи судлалын цагийг удирдах хүнийг удирдагчид маань 
маш сайн бэлтгэх, сургах хэрэгтэй болж байна. Чуулган бүр долоо хоногт дор хаяж нэг 
удаа уг хичээлийг хийх хэрэгтэй бөгөөд ингэснээр чуулганд шинээр ирсэн хүмүүс 
өөрсдөө Христийн талаар хувьчлан судлах боломжтой болох юм. Зарим тохиолдолд уг 
судлалын цагийг дагалдагчийн сургуультай зэрэг хийж болдог. Ингэснээр дагалдагчийн 
сургуульд сурч байгаа хүн маань итгэдэггүй найзаа авчираад тус тусын хичээлд орох 
боломжтой юм.  
 
11-р алхам Библи судлалын цаг хариуцах баг бий болгох  
Уг үйлчлэл дээр бусдад үйлчлэх бэлэгтэй зочломтгой, энэрэнгүй зан чанартай хүмүүс яг 
удирдаад хийхэд тохиромжгүй. Мэдээж тэд сайнмэдээ болон өөрсдийн гэрчлэлээ хэрхэн 
хуваалцах талаар хичээлд сууж бололгүй л яахав. Харин ийм бэлэг авьяастай хүмүүс 
Библи судлалын үйлчлэлд маань маш их тус болж болдог. Зочломтгой зан чанартай 
хүмүүс юуны түрүүнд Библи судлалын хичээлийг манайд хийе хэмээн уриалгахан 
ханддаг. Тэгэхээр яг удирдаж байгаа хүнд энэ нь маш том ачааг нь үүрэлцэж байгаа 
хэрэг. Харин үйлчлэх бэлэг авьяастай хүн амттан бэлдэж, уур амьсгал бүрдүүлж өгдөг 
бөгөөд тэднийг ийнхүү үйлчлэхэд шинээр ирсэн хүмүүст гэртээ байгаа юм шиг мэдрэмж 
төрдөг. Хоёрдугаарт Христэд итгэдэггүй хүмүүс амьдралдаа маш олон асуудалтай 
байдаг. Тэгэхээр дээрх бэлэг авьяастай хүмүүсийн үйлчлэлээр дамжуулан бид Христийн 
хайрыг яриад зогсохгүй тэдэнд үйлдлээрээ илэрхийлж буй хэрэг билээ.  
 
12-р алхам Ханна үйлчлэлд нэгдээрэй. Дээр бичигдсэн түүний түүх болон гэрчлэлийг 
мэдэж, хэрхэн үйлчлэх алхамуудтай танилцсаныхаа дараа чуулганыхаа Ханна 
үйлчлэлийн багт нэгдэх үйлчлэлийн амлалт өгөх хэрэгтэй. Уг үйлчлэлд нэгдэж байгаа 
хүн бүр бүтэн цаг болон хагас цагаар үйлчлэх бүрэн боломжтой. Мөн хүн бүр үйлчлэлд 
нэгдэж буй шалтгаанаа хувцаалцах хэрэгтэй. Яагаад гэвэл Христийн “Яндашгүй 
баялгийг” өөрөө амсаж мэдрээгүй хүмүүс бусдад хуваалцахад бэрхшээлтэй байх юм. 
Эдгээр хүмүүсийг ч халамжлах хэрэгтэй бөгөөд тэд Христийг өөрсдийн биеэр амсах, 
Тэр бүх хэрэгцээг нь хангаж буйг мэдрэх нь хамгийн чухал. Үүнийг амсаж мэдэрсний 
дараа Түүний хийсэн гайхамшгийг бусдад хуваалцах үед бид үнэн сэтгэлээсээ ярьж 
эхэлдэг. Лук 8:39 Гэртээ харь, Бурхан чамд ямар агуу зүйл хийж өгснийг ярь гэж 
айлджээ. Тэгээд Есүс өөрт нь ямар агуу зүйл хийж өгснийг хот даяар тэр тунхагласаар 
явж одлоо. 
 
 
Үгүйсгэл: Дээрх хичээл нь уг сэдвийн товчлол болно. Эдгээр 12 алхмын талаар 
дэлгэрүүлэх зүйл олон байгаа. Гэсэн ч бичигдсэн хичээл маань танд уг сэдвийг судалж 
эхлэх хангалттай ойлголт өгөхийн төлөө би залбирч байна. Тэгээд цаг өнгөрөхөд бидний 
Ханна хөтөлбөр маань чуулганы амин хэсэг болно гэдэгт итгэж байна. Мөн Бурхан уг 
суурин дээр өргөжүүлэн үйлчлэх бүтээлч маш олон хүмүүсийг босгох болтугай. Үүнээс 
гадна хүмүүсийг сургах олон арга барил байдаг. Жишээ нь сайнмэдээний талаар 
бичигдсэн ишлэлүүдийг жагсаан бичих, гэрчлэлийн талаар гүнзгий судлах гэх мэт орно. 
Мөн бид сайнмэдээний хөтөлбөрүүд, хөгжмөөр болон шүлэг уран зохиолоор хэрхэн 
сайн мэдээ тараах талаар дурьдсангүй.  
 
 


